
Laudion, 2023ko urriaren 20an 

 

   

Laudioko Udalak udal zergak eguneratu 

ditu, zerbitzu publiko hobeak bermatzeko 

 

• Tokiko zergetan, tasetan eta prezio publikoetan, 2024rako 

eguneratzea % 2,75ekoa izango da, Hego Euskal Herriko batez 

besteko KPIa. Zabor tasak % 5eko igoera izango du, Europako 

araudiaren eskakizunetara egokitzeko 

• Gobernu-taldearen proposamenak bi ildo politiko lehenesten ditu 

tokiko fiskalitatea lantzeko orduan: justizia soziala eta justizia 

ekosoziala 

 

Gaur goizean, osoko bilkura berezian, EH Bildu-Omnia Gobernu taldeak argi berdea 

eman dio 2024an Laudion indarrean egongo den Ordenantza Fiskalak aldatzeko 

proiektuari. Horrela, Laudiok onartu du datorren ekitaldian udalerrian aplikatuko 

diren zergak eta tasak arautuko dituen araudia. Horri dagokionez, Iñigo Martinez 

Ogasun zinegotziak azpimarratu duenez “aurtengo udal ordenantzak legegintzaldi 

berri honetan onartuko ditugun lehenak dira, eta garrantzitsua da, gutxienez, 

fiskalitate bidezkoagorako eta berdeagorako bidearen hasiera markatzen hastea”. 

 

 

 

 



HANDITU EGIN DA HOBARITUTAKO ERRENTEN MUGA  

 

Udal Gobernuak osoko bilkuran aurkeztu duen ordenantza fiskalen 

proposamenaren arabera, fiskalitatea tresna eraginkorra da berdintasunerako eta 

justizia sozialerako bidean, zerbitzu publiko onenak ematea bermatuz. Horrela, 

nabarmentzekoa da proposamenak hobarien taulak 42.000 eurorainoko 

errentetara handitzen dituela. 

 

Hobariek alokairu publikoko programa baten barruan (Alokabide) dauden 

etxebizitza hutsak edo trantsizio ekosoziala eta, bereziki, energetikoa, bizkortzea 

helburu dutenak ere jasoko dituzte. Aitzitik, alokairu publikoko ezein programatan 

ez dauden etxebizitza hutsek % 50eko errekargua izango dute. 

 

Tokiko zergen kasuan, Hego Euskal Herriko batez besteko KPIaren arabera 

eguneratzea proposatzen da, hau da, % 2,75. Tasei eta prezio publikoei 

dagokienez, irizpide berari eutsi zaio, zaborren tasari izan ezik. Izan ere, tasa hori 

% 5 handituko da, tasak zerbitzuaren benetako gastura egokitu behar direla 

adierazten duen Europako araudiaren eskakizunetara egokitzeko azken urteetako 

irizpideari jarraituz. 

 

“Politika fiskalak tresna eraginkorra izan behar du Covid-19aren pandemiak eta, 

ondoren, Ukrainako gerrak sortutako larritasun sozioekonomikoak eta, ondorioz, 

prezioen igoerak, eraginda gaitasun ekonomiko txikiagoa duten herritarrak 

ikuspegi sozialetik modu bidezkoagoan zuzentzen eta artatzen saiatzeko. 

Horregatik guztiagatik, ordenantzen proposamenak printzipio honetan sakontzen 

du: gehien duenak gehiago ordainduko du”, gogorarazi du zinegotziak.  


